
Број: 02 - __________                                                                                                
_______ 2024 година                                                                                                  
С к о п ј е                                      
                                                                                                                 
ЗАПИСНИК
од Сто педесет и деветата седница на Управниот одбор на
Фондот за здравствено осигурување на Република Северна Македонија,
одржана на 26 април 2024 година со почеток во 13.00 часот 
во просториите на Фондот 

Присутни членови на Управниот одбор:
· [bookmark: _Hlk100059169]Дејан Николовски, претставник од Министерството за финансии – претседател;
· д-р Фросина Арнаудова Дежуловиќ– заменик на претседателот;
· [bookmark: _Hlk126666554] д-р Љубиша Каранфиловски, претставник од Сојузот на синдикатите на Македонија – член;
· д-р Димитар Димитриевски, претставник од здружението на пензионерите – член;
· [bookmark: _Hlk106350987]д-р спец. д-р сци. Тања Дејаноска, претставник на стопанствениците – член; 
· дипл. фарм. спец. Маја Ковачева, претставник од Лекарската, Фармацевтската и Стоматолошката комора на Македонија – член;
· м-р Ангелина Бачановиќ, претставник на осигурениците   – член. 

Присутни од ФЗОРСМ:
· м-р Магдалена Филиповска Грашкоска, директор на ФЗОРСМ;
· Блерина Туши, републички контролор фармацевт (учествуваше во работата по точката 1 од дневниот ред на седницата);
· Ирина Луческа, републички внатрешен контролор, (учествуваше во работата по точките 3 и 4 од дневниот ред на седницата);
· Јасминка Смилевска, директор на правниот сектор (учествуваше во работата по точките 3 и 4 од дневниот ред на седницата);
· д-р Игор Неловски, советник на директорот (учествуваше во работата по точката 11 од дневниот ред на седницата);
· Христо Трповски, раководител на одделението за регрес и судски постапки, во својство на записничар.

Седницата ја отвори и водеше претседателот на Управниот одбор Дејан Николовски. На почетокот утврди дека се присутни шест членови на Управниот одбор, со што условите за полноважно работење и одлучување се исполнети, по што го прочита претходно доставениот

П Р Е Д Л О Г - Д Н Е В Е Н  Р Е Д

1. [bookmark: _Hlk161646278][bookmark: _Hlk161644419]Разгледување на Одговорот на Стручната комисија која го утврдува предлогот на Листата на лекови кои паѓаат на товар на Фондот на дописот од Управниот одбор во врска со Предлог за утврдување на лекови на Листата на лекови од 28 февруари 2024 година;
2. Предлог за донесување на Правилник за утврдување на висината на платите на работниците во Фондот за здравствено осигурување на Република Северна Македонија; 
3. Предлог за донесување Правилник за изменување и дополнување на Правилникот за начинот и методологијата за утврдување референтни цени на лекови;
4. Предлог за донесување Правилник за изменување и дополнување на Правилникот за критериумите за склучување договори и за начинот на плаќање на здравствените услуги на здравствените установи кои вршат болничка здравствена заштита;
5. Предлог за донесување на Одлука за изменување на Одлуката за утврдување на вкупниот договорен надоместок на јавните здравствени установи за 2024 година;
6. Предлог за донесување Одлука за изменување на Одлуката за утврдување на висината на вкупниот договорен надоместок на здравствените установи за обезбедени услуги од специјалистичко – консултативната здравствена заштита за 2024 година;
7. Предлог за донесување Одлука за изменување и дополнување на Одлуката за утврдување на висината на вкупниот договорен надоместок на здравствените установи за обезбедени услуги од специјалистичко – консултативната стоматолошка здравствена заштита од дејностите орална хирургија, ортодонција и протетика за 2024 година;
8. Предлог за донесување Одлука за изменување и дополнување на Одлуката за утврдување на висината на вкупниот договорен надоместок на здравствените установи за обезбедени услуги од областа на лабораториските испитувања во специјалистичко–консултативната здравствена заштита за 2024 година;
9. Предлог за утврдување договорен надоместок во 2024 година на ПЗУ Специјализирана болница по офталмологија „Промедика Офталмологија“ – Скопје за услуги од областа на очната хирургија;
10. Разгледување на Годишен финансиски план за извршување на финансиски контроли за 2024 година;
11. Предлог за утврдување референтни цени на здравствени услуги; 
12. Разно.

По изложувањето на предлог дневниот ред, претседателот праша дали има и други предлози за дневниот ред на денешната седница.  

[bookmark: _Hlk126934022]Бидејќи не беа дадени други предлози, Управниот одбор за Сто педесет и деветата седница едногласно го усвои следниот 
 
Д Н Е В Е Н  Р Е Д

1. Разгледување на Одговорот на Стручната комисија која го утврдува предлогот на Листата на лекови кои паѓаат на товар на Фондот на дописот од Управниот одбор во врска со Предлог за утврдување на лекови на Листата на лекови од 28 февруари 2024 година;
2. Предлог за донесување на Правилник за утврдување на висината на платите на работниците во Фондот за здравствено осигурување на Република Северна Македонија; 
3. Предлог за донесување Правилник за изменување и дополнување на Правилникот за начинот и методологијата за утврдување референтни цени на лекови;
4. Предлог за донесување Правилник за изменување и дополнување на Правилникот за критериумите за склучување договори и за начинот на плаќање на здравствените услуги на здравствените установи кои вршат болничка здравствена заштита;
5. Предлог за донесување на Одлука за изменување на Одлуката за утврдување на вкупниот договорен надоместок на јавните здравствени установи за 2024 година;
6. Предлог за донесување Одлука за изменување на Одлуката за утврдување на висината на вкупниот договорен надоместок на здравствените установи за обезбедени услуги од специјалистичко – консултативната здравствена заштита за 2024 година;
7. Предлог за донесување Одлука за изменување и дополнување на Одлуката за утврдување на висината на вкупниот договорен надоместок на здравствените установи за обезбедени услуги од специјалистичко – консултативната стоматолошка здравствена заштита од дејностите орална хирургија, ортодонција и протетика за 2024 година;
8. Предлог за донесување Одлука за изменување и дополнување на Одлуката за утврдување на висината на вкупниот договорен надоместок на здравствените установи за обезбедени услуги од областа на лабораториските испитувања во специјалистичко–консултативната здравствена заштита за 2024 година;
9. Предлог за утврдување договорен надоместок во 2024 година на ПЗУ Специјализирана болница по офталмологија „Промедика Офталмологија“ – Скопје за услуги од областа на очната хирургија;
10.  Разгледување на Годишен финансиски план за извршување на финансиски контроли за 2024 година;
11.  Предлог за утврдување референтни цени на здравствени услуги; 
12.  Разно.

Потоа се пристапи кон разгледување на точките на дневниот ред.

[bookmark: _Hlk98228839]ТОЧКА 1 - Разгледување на Одговорот на Стручната комисија која го утврдува предлогот на Листата на лекови кои паѓаат на товар на Фондот на дописот од Управниот одбор во врска со Предлог за утврдување на лекови на Листата на лекови од 28 февруари 2024 година

Димитар Димитриевски праша, со оглед и дека не е присутна директорката на секторот за фармација, дали оваа точка да се разгледува на денешната седница.

По куса дискусија на останатите членови на Управниот одбор, се постигна согласност дека треба да се дискутира денес, но тоа не значи и дека ќе се донесе одлука.

Ангелина Бачановиќ зборуваше за дописот од Управниот одбор до Стручната комисија по повод од неа доставениот Предлог за Листата на лекови, чиј текст беше утврден на минатата седница. Наведе дека требало конечниот, испратен допис, да се достави на членовите за да бидат запознаени со него, затоа што имало одредени разлики во однос на текстот кој бил утврден, со што се согласија и другите членови на Управниот одбор и членовите да одговарат на истиот маил за да може да се во тек сите членови на Управниот одбор.

Димитар Димитриевски наведе дека не е задоволен од одговорот, односно предлогот доставен од Стручната комисија и праша колку пати годишно може да се изменува Листата на лекови на товар на Фондот. Исто така праша и дали и Фондот може да предложи измени на Листата на лекови.

Директорката Филиповска Грашкоска одговори дека измени на Листата на лекови може да се вршат четири пати годишно, но тоа зависи и од финансиските средства. Според Министерството за здравство, а министерот за здравство го донесува Правилникот за Листата на лекови, Фондот не може да дава предлози за Листата на лекови туку мора да оди преку Министерството. 

· Во текот на расправата по точката 1, во 13.23 часот, во работата на Управниот одбор се вклучи Тања Дејаноска, по што Управниот одбор продолжи да работи со кворум од седум члена.

Димитар Димитриевски  праша и дали може Управниот одбор да не го прифати предлогот на Стручната комисија а директорката Филиповска Грашкоска одговори дека може.

Потоа Димитар Димитриевски наведе дека на интернет страницата на Министерството за здравство не е транспарентно објавена ранг листа на лековите, како што е наведено во одговорот на Стручната комисија. Праша и по кои основи се доставени предлозите од Стручната комисија.

Маја Ковачева, Ангелина Бачановиќ и директорката Филиповска Грашкоска појаснија дека предлозите на Стручната комисија се подготвуваат по барања доставени од фирмите добавувачи.

Љубиша Каранфиловски нагласи дека Управниот одбор не треба да брза со донесување одлука за тоа што не е ургентно и сѐ  уште не е разјаснето. Најпрвин треба да се добие одговор на сите релевантни прашања, посочувајќи дека има стручни прашања за лековите кои треба да бидат поставени на Стручната комисија.

Директорката Филиповска Грашкоска укажа дека и претседателката на Стручната комисија понудила да дојде на седница на Управниот одбор за да дава одговори на прашања, што е наведено и во дописот.

Ангелина Бачановиќ наведе дека во Правилникот за Листата на лекови кои паѓаат на товар на Фондот е уредено дека  барањата се доставувата до Фондот, за мислење. Значи Фондот е запознаен со сите барања и за сите доставени предлози е дадено  мислење од Фондот.

Потоа Блерина Туши, која е член на Стручната комисија како претставник од Фондот, објасни како тече работата на Стручната комисија и на стручната служба на Фондот заради давање мислење за предлозите на Стручната комисија. Наведе дека мислењето што се дава од Фондот се однесува на методолошката поставеност на фармако-економските анализи доставени од подносителот на барањето и нивната  прилагоденост на епидемиолошките, терапевтските и економските услови во РСМ, а при разгледувањето се проверува и дали се точни дадените податоци.

Ангелина Бачановиќ праша како изгледа мислењето што се дава од Фондот, како и што се случува доколку Стручната комисија не го прифати. Дали таа ги преоценува дадените забелешки или директно ги пренесува на барателот - фирмата подносител на барањето?

Блерина Туши одговори дека Комисијата ги разгледува мислењата од Фондот, по што забелешките во вид на барање ги доставува до подносителот на барањето за да достави дополнителни информации или друго, зависно што е наведено во Мислењето.

Маја Ковачева праша дали податоците за потрошувачка на лековите се земени од Агенцијата за лекови и медицински средства (МАЛМЕД)  а Блерина Туши одговори дека се земаат од фармако-економската анализа на барателот. 

Директорката Филиповска Грашкоска додаде дека МАЛМЕД сѐ уште нема податоци, иако би требало да ги има а Блерина Туши наведе дека според нашите сознанија МАЛМЕД ги зема податоците од добавувачите кои ги испорачуваат лековите кон аптеките.

Маја Ковачева наведе дека МАЛМЕД располага со податоци за потрошувачката и за лековите кои се издаваат на розови рецепти – лекови кои се плаќаат приватно. Додаде и дека и на ниво на заштитено име има различни дозажни форми и дека не може да се прави пресметка ако не се знае точната потрошувачка по дозажна форма.

Директорката Филиповска Грашкоска посочи дека во предлогот од комисијата е дадена и информативна референтна цена на одделните лекови и пресметка колку вклучувањето на секој од нив во Листата на лекови би го чинело Фондот.

Потоа се дискутираше за одделни лекови кои се опфатени со предлогот на Стручната комисија. Притоа од Маја Ковачева и Фросина Арнаудова Дежуловиќ се истакна дека последнонаведениот лек - Prosure, комисијата воопшто не требало да го даде како предлог, бидејќи всушност и не е лек туку нутриенс – храна.

Блерина Туши пак наведе дека комисијата ги разгледала сите барања кои биле доставени и ги бодирала како и дека во Правилникот е предвидено вклучување и на нутриенсите во Листата на лекови.

Потоа се дискутираше за тоа зошто кај фармацевтските фирми немало интерес за поднесување барања за вклучување на повеќе лекови во Листата на лекови и дали има можност и без барања од нивна страна да се поведе постапка за вклучување на лекови кои се потребни за осигурениците.

Димитар Димитриевски истакна дека не е задоволен од предлогот на Стручната комисија, кој можеби процедурално е исправен, но не е во интерес на осигурениците. Затоа, нема да гласа за негово усвојување.

Директорката Филиповска Грашкоска наведе дека кога сите предложени лекови би влегле во Листата на лекови на товар на Фондот, за периодот од месец мај па до крајот на годината би биле потребни 1 милион евра и тоа само за фактурите кои имајќи ги во вид роковите за плаќање од договорите, би стасале за плаќање во 2024 година. Според Стручната комисија пак, потребни би биле 52 милиони денари.

Ангелина Бачановиќ истакна дека се поставува прашање како, односно согласно кои критериуми  ќе  бидат утврдени приоритетите за вклучување на лекови во Листата на лекови.

Потоа, по барање на Димитар Димитриевски, се читаа одредбите на Правилникот за Листата на лекови кои се однесуваат на поднесувањето барање за вклучување на лек во Листата на лекови. Бидејќи од нив произлезе дека освен за лековите за кои нема одобрение за ставање во промет во земјата, Фондот не може да биде иницијатор за вклучување на лек, побара Фондот да даде предлог до министерот за здравство за изменување на тие одредби во насока и Фондот да може да иницира измени на Листата на лекови.

Со тоа расправата по точката 1 на денешната седница се исцрпи и Управниот одбор едногласно донесе

Заклучок: 
· Расправата за предлогот на Стручната комисија која го утврдува предлогот на Листата на лекови кои паѓаат на товар на Фондот за Листата на лекови да продолжи на следната седница; 
· За седницата да се покани претседателката на Стручната комисија а да присуствува и директорот на секторот за фармација на Фондот.

ТОЧКА 2 - Предлог за донесување на Правилник за утврдување на висината на платите на работниците во Фондот за здравствено осигурување на Република Северна Македонија

По отворањето на дискусијата за точката 2 од дневниот ред, Ангелина Бачановиќ предложи оваа точка да не се дискутира на денешната седница, со оглед дека е период на избори, па согласно со прописите за спречување на корупцијата не е дозволено да се зголемуваат платите. Со предлогот се согласија и Дејан Николовски, Димитар Димитриевски и Љубиша Каранфиловски, кој истакна дека со овој правилник платите во Фондот се зголемуваат и од таа причина не треба да се разгледува во изборниот период.

Директорката Филиповска Грашкоска наведе дека синдикалната организација на Фондот аргументирала оти не е забрането зголемувањето на платите во изборниот период, бидејќи се работи за усогласување со порастот на минималната плата во државата и дека тоа го извршиле  и други институции. Додаде и дека платите во одделните институции се уредени со различни прописи па затоа и механизмите преку кои усогласувањето може да се изврши се различни. Во врска со ова прашање, побаравме мислење и од Министерството за финансии но сѐ уште сме во очекување на одговор.

Љубиша Каранфиловски наведе дека ако треба да се изврши усогласување со порастот на минималната плата, ниту Фондот не треба да остане надвор од тоа и праша врз основа на кој пропис можеме тоа да го сториме во услови на избори кои се во тек и кога е во сила Изборниот законик. Неопходно е Управниот одбор да добие образложен и поткрепен предлог а сега имаме само предлог – правилник со нова висина на бодовите за одделните работни места. 

Имајќи ја во вид дискусијата, директорката Филиповска Грашкоска го повлече предлогот за донесување на Правилникот за утврдување на висината на платите на работниците во Фондот со што едногласно се согласи Управниот одбор. 

ТОЧКА 3 - Предлог за донесување Правилник за изменување и дополнување на Правилникот за начинот и методологијата за утврдување референтни цени на лекови

На почетокот на дискусијата за точката 3, Ангелина Бачановиќ укажа дека Правилникот за начинот и методологијата за утврдување референтни цени на лекови беше на дневниот ред на минатата седница а сега повторно. Наведе дека не е во ред, во толку кус период повторно да се вршат измени на истиот општ акт. 

Потоа Јасминка Смилевска даде објаснување за предлогот наведувајќи дека уште минатата година било предложено да се уредат референтните цени за лековите што не се на Листата на лекови на товар на Фондот, но во посебен правилник. Основата за регулирање на референтните цени на лековите кои ги плаќа Фондот произлегува од Законот за здравственото осигурување, па со оглед што Министерството за здравство е на став дека за една проблематика треба да имаме само еден правилник, постапката за утврдување на референтните цени на лековите кои не се на Листата на лекови на товар на Фондот ја предлагаме како измена на постоечкиот Правилник за начинот и методологијата за утврдување референтни цени на лекови.

Директорката Филиповска Грашкоска појасни дека и по регулирањето не ќе можеме на клиниките да не им ги прифатиме трошоците, доколку на тендер бидат повисоки. Претходно оваа постапка не ја уредувавме со правилникот зашто на тој начин ќе требаше да се објавуваат цените, а со тоа ќе се отвореше можност за нивно злоупотребување, односно за набавување по повисоки цени од можното. Сега, со оглед на ставот Министерството за здравство проблематиката за референтните цени на лековите да биде уредена со еден правилник, постапкатата ја уредуваме како исклучок на постапката за  утврдување референтни цени на лековите кои се на Листата на лекови. Исклучокот се состои во начинот на објавување на цените.
 Тања Дејаноска наведе дека и покрај тоа што е разработено во предлогот, сепак не може да се нарече методологија нешто што е зависно од волјата на добавувачите и на министерот за здравство.
Јасминка Смилевска пак укажа дека сепак воведуваме методологија според која Фондот ќе дава согласност според добиената цена на лекот.
Ирина Луческа додаде дека цената по која Фондот дава согласност значително влијае на цените што ќе се постигнат при набавките што ги вршат здравствените установи.

Љубиша Каранфиловски пак наведе дека би требало цената по која Фондот дава согласност не само да има влијание туку да биде и задолжителна.

Тања Дејаноска наведе дека системот на набавки води кон осиромашување на јавните здравствени установи, односно расте богатството на нивните директори а моќта на здравствените установи опаѓа. 

Директорката Филиповска Грашкоска кажа дека очекува во иднина да расте влијанието на цените кои ги утврдува Фондот, односно сѐ повеќе да паѓаат цените на на лековите кои се постигнуваат на тендерите. Како пример за тоа го наведе лекот  Eylea кој го набавувала Клиниката за очни болести. Додаде и дека се приближуваме до тоа некои од лековите за кои се дава согласност да влезат на Листата на лекови на товар на Фондот.

Ирина Луческа наведе дека со овој правилник се уредува утврдувањето на референтната цена а со правилникот од точката 4 на дневниот ред се утврдува дека цената по која Фондот ќе даде согласност може да биде и пониска од утврдената референтна цена, во зависност од одредени фактори кои се предвидени со измените на Правилникот, но не може да биде повисока.

Потоа се пристапи кон гласање по предлогот за донесување Правилник за изменување и дополнување на Правилникот за начинот и методологијата за утврдување референтни цени на лекови.

За усвојување на предлогот гласаа Дејан Николовски, Фросина Арнаудова Дежуловиќ, Љубиша Каранфиловски, Димитар Димитриевски, Маја Ковачева и Ангелина Бачановиќ а Тања Дејаноска се воздржа од гласање. На тој начин, Управниот одбор со мнозинство на гласови го донесе предложениот

Правилник
за изменување и дополнување на Правилникот за начинот и методологијата за утврдување референтни цени на лекови

ТОЧКА 4 - Предлог за донесување Правилник за изменување и дополнување на Правилникот за критериумите за склучување договори и за начинот на плаќање на здравствените услуги на здравствените установи кои вршат болничка здравствена заштита

По отворањето на расправата за точката 4, Ангелина Бачановиќ праша што значи одредбата во Правилникот дека доколку здравствената установа во постапка за јавна набавка не може да ги обезбеди лековите по референтна цена, Фондот ќе ја признае набавната цена, но не повеќе од единствената големопродажна цена на лекот.
 
Јасминка Смилевска наведе дека цитираниот став 7 од член 9-а на Правилникот е постоечки од претходно а со денешниот предлог се вметнуваат нови ставови кои дополнително ги уредуваат различните можни ситуации за цената по која Фондот дава согласност за набавка на лековите кои не се на Листата на лекови.

Ирина Луческа  објасни  дека претходните ставови на членот 9-а се однесуваат на искажувањето на здравствените услуги кои ги даваат болниците додека ставот 7 се однесува на лековите како составен дел на здравствените услуги.

Потоа директорката Филиповска Грашкоска појасни дека тој став има основа во Законот за здравственото осигурување, каде  иако е утврдено дека Фондот е купувач на здравствени услуги, сепак според член 69  тој мора и да обезбеди средства за целосно функционирање на јавните здравствени установи.

Ангелина Бачановиќ го прифати објаснувањето и истовремено укажа дека членот 2 на Правилникот мора да се измени, затоа што ваков како што е предложен е неправилен од правно формален аспект. Имено, првиот став од тој член треба да стане посебен член 3 а вториот став да остане како член 2, односно, наместо сегашниот член 2 кој гласи: 
„Член 2
Овој правилник влегува во сила со денот на објавувањето во „Службен весник на Република Северна Македонија“, а ќе се објави по добивање согласност од министерот за здравство.
Согласностите за набавка на лекови што не се на Листата на лекови, издадени пред стапување во сила на овој Правилник, ќе продолжат да важат до истекот на јавната набавка спроведена од јавната здравствена установа за која е добиена согласноста од Фондот.“,
Правилникот треба да има член 2 и член 3 со следниот текст: 
„Член 2
Согласностите за набавка на лекови што не се на Листата на лекови, издадени пред стапување во сила на овој Правилник, ќе продолжат да важат до истекот на јавната набавка спроведена од јавната здравствена установа за која е добиена согласноста од Фондот.

Член 3
Овој правилник влегува во сила со денот на објавувањето во „Службен весник на Република Северна Македонија“, а ќе се објави по добивање согласност од министерот за здравство.“.

Останатите членови на Управниот одбор прифатија да се извршат измените предложени од Ангелина Бачановиќ, па откога тоа беше сторено, се пристапи кон гласање по предлогот за донесување Правилник за изменување и дополнување на Правилникот за критериумите за склучување договори и за начинот на плаќање на здравствените услуги на здравствените установи кои вршат болничка здравствена заштита.

За усвојување на предлогот гласаа Дејан Николовски, Фросина Арнаудова Дежуловиќ, Љубиша Каранфиловски, Димитар Димитриевски, Маја Ковачева и Ангелина Бачановиќ а Тања Дејаноска се воздржа од гласање. На тој начин, Управниот одбор со мнозинство на гласови го донесе предложениот

Правилник
за изменување и дополнување на Правилникот за критериумите за склучување договори и за начинот на плаќање на здравствените услуги на здравствените установи кои вршат болничка здравствена заштита

ТОЧКА 5 - Предлог за донесување на Одлука за изменување на Одлуката за утврдување на вкупниот договорен надоместок на јавните здравствени установи за 2024 година 

Објаснување на предлогот од точката 5 даде директорката Филиповска Грашкоска. Наведе дека тој се состои од два предлога – работни материјали. Првиот предлог опфаќа измени на договорните надоместоци на јавни здравствени установи за здравствени работници ангажирани преку договор на дело, за лекари по општа медицина кои извршуваат шестмесечна пробна работа во согласност со Законот за здравствената заштита, како и измени заради усогласување на платите со изменетата висина на минималната плата во земјата. 

По објаснувањето се отвори дискусија, во која членовите на Управниот одбор поставуваа прашања за надоместоците на одделни јавни здравствени установи на кои директорката Филиповска Грашкоска даде одговори. 

Потоа директорката го објасни и вториот предлог кој се однесува на договорниот надоместок на Универзитетската клиника за неврохирургија. Наведе дека се работи за набавка на апарати за кои со заклучоците на Управниот одбор од 21 јули и 11 септември минатата година, на Универзитетската клиника за неврохирургија ѝ беше дадена согласност за започнување постапка за јавна набавка на апарат за невронавигација и стереотаксичен инструмент за стереотаксични оперативни процедури. Апаратите се набавени а средствата со кои се предлага денес да се зголеми договорниот надоместок на  Универзитетската клиника се однесуваат на осум рати за набавката на тие апарати кои треба да се платат во оваа година. Средствата за преостанатите дваесет и четири рати ќе бидат обезбедувани во 2025 и 2026 година.

По објаснувањето на директорката, врз основа на двата предлога, Управниот одбор едногласно донесе 

Одлука
за изменување на Одлуката за утврдување на вкупниот договорен надоместок на јавните здравствени установи за 2024 година

со која се изменија договорните надоместоци на 88 јавни здравствени установи.

ТОЧКА 6 - Предлог за донесување Одлука за изменување на Одлуката за утврдување на висината на вкупниот договорен надоместок на здравствените установи за обезбедени услуги од специјалистичко – консултативната здравствена заштита за 2024 година

Управниот одбор без дискусија а согласно со предлогот од работниот материјал за оваа точка од дневниот ред, едногласно донесе

[bookmark: _Hlk161213487]Одлука
за изменување на Одлуката за утврдување на висината на вкупниот договорен надоместок на здравствените установи за обезбедени услуги од специјалистичко – консултативната здравствена заштита за 2024 година

со која се измени договорниот надоместок на две здравствени установи (ПЗУ„Д-р Кувенџиев“ од Охрид и ПЗУ „Медика Плус Три“ од Скопје), поради промени во тимовите со кои ги извршуваат здравствените услуги на осигурениците на Фондот.

ТОЧКА 7 – Предлог за донесување Одлука за изменување и дополнување на Одлуката за утврдување на висината на вкупниот договорен надоместок на здравствените установи за обезбедени услуги од специјалистичко – консултативната стоматолошка здравствена заштита од дејностите орална хирургија, ортодонција и протетика за 2024 година

Управниот одбор, без дискусија а согласно со предлогот од работниот материјал за оваа точка од дневниот ред, едногласно донесе

Одлука
за изменување и дополнување на Одлуката за утврдување на висината на вкупниот договорен надоместок на здравствените установи за обезбедени услуги од специјалистичко – консултативната стоматолошка здравствена заштита од дејностите орална хирургија, ортодонција и протетика за 2024 година

со која се утврди договорен надоместок за девет здравствени установи кои склучиле договор со Фондот (ПЗУ „Дент Талиа“ од Скопје, ПЗУ „Костовски“ од Тетово, ПЗУ „Д-р Саљајдин“ од Тетово, ПЗУ „БТ Дент“ од Битола, ПЗУ „Д-р Стојменов 2“ од Гевгелија, ПЗУ „Дент Сан Про“ од Гостивар, ПЗУ „Идентист“ од Тетово, ПЗУ „Ортолајн“ од Тетово и ПЗУ „Д-р Лимине“ од Велес) и се измени договорниот надоместок на две здравствени установи поради промени во тимовите со кои ги извршуваат здравствените услуги на осигурениците на Фондот (ПЗУ „Д-р Лидија Силјаноска“ од Кичево и ПЗУ „Д-р Сашка Алексдентал“ од Скопје).

ТОЧКА 8 – Предлог за донесување Одлука за изменување и дополнување на Одлуката за утврдување на висината на вкупниот договорен надоместок на здравствените установи за обезбедени услуги од областа на лабораториските испитувања во специјалистичко–консултативната здравствена заштита за 2024 година

И во рамките на точката 8, Управниот одбор без дискусија а согласно со предлогот од работниот материјал за оваа точка од дневниот ред, едногласно донесе

Одлука
за изменување и дополнување на Одлуката за утврдување на висината на вкупниот договорен надоместок на здравствените установи за обезбедени услуги од областа на лабораториските испитувања во специјалистичко–консултативната здравствена заштита по упат на избран лекар за 2024 година

со која се измени договорниот надоместок на четири здравствени установи поради промени во тимовите со кои ги извршуваат здравствените услуги на осигурениците на Фондот (ПЗУ „Бленда Медика“ од Гостивар, ПЗУ „Геримедикал“ од Валандово, ПЗУ „Биотек Лабораторија - ЛУ1“ од Скопје и ПЗУ „Рефлекс Медика“ од Скопје).

ТОЧКА 9 – Предлог за утврдување договорен надоместок во 2024 година на ПЗУ Специјализирана болница по офталмологија „Промедика Офталмологија“ – Скопје за услуги од областа на очната хирургија

Директорката Филиповска Грашкоска објасни дека Фондот склучил договор за обезбедување услуги од областа на очната хирургија со нова здравствена установа која извршува услуги од таа област и дека за неа треба да се утврди висината на договорниот надоместок за 2024 година. Со оглед дека првиот квартал од годината е изминат, се предлага надоместок соодветен за вториот, третиот и четвртиот квартал на годината кој е утврден согласно со општите акти на Фондот.

По објаснувањето следеше дискусија на членовите на Управниот одбор по која едногласно се донесе

Одлука
за утврдување на вкупниот договорен надомосток во 2024 година на ПЗУ СБ по офталмологија „Промедика Офталмологија“ – Скопје за обезбедување на услуги од областа на очната хирургија

Со одлуката, согласно со Правилникот за критериумите за склучување договори и начинот на плаќање на здравствените услуги на приватните здравствени установи кои вршат болничка здравствена заштита, се утврди договорниот надоместок на болницата за преостанатите три квартали на годината.

ТОЧКА 10 – Разгледување на Годишен финансиски план за извршување на финансиски контроли за 2024 година

Во врска со Годишниот финансиски план за извршување на финансиски контроли за 2024 година, по предлог на директорката Филиповска Грашкоска, Управниот одбор едногласно одлучи да се разгледа на следната седница кога ќе биде присутен директорот на секторот за финансиски прашања Миле Сугарев, за да ги даде потребните објаснувања и одговори на прашања.

ТОЧКА 11 – Предлог за утврдување референтни цени на здравствени услуги

Воведно излагање за точката 11 даде директорката Филиповска Грашкоска, наведувајќи дека предложените референтни цени се однесуваат на здравствени услуги на рехабилитација чие извршување е поврзано со новиот роботски уред на Универзитетската клиника за физикална медицина и рехабилитација. 

Потоа Игор Неловски објасни дека Универзитетската клиника за физикална медицина и рехабилитација, до скоро завод, поднела барање за утврдување референтни цени за здравствени услуги од специјалистичко консултативната и од болничката здравствена заштита. Извршувањето на тие услуги е овозможено со новиот апарат - роботски уред кој бил набавен од Клиниката. Комисијата на Фондот за референтни цени на здравствени услуги, врз основа на анализа на барањето, согласно со  методологијата за утврдување референтни цени ги определи предлог цените. Тие ги вклучуваат трошоците за персоналот, лековите, медицинскиот материјал и режиските трошоци а не вклучуваат трошоци за одржување затоа што апаратот има гарантен рок од две години. По протекот на тој рок, овие референтни цени ќе треба да се ревидираат за да се вклучат и трошоците за одржување. Најголем удел во референтните цени имаат трошоците за трудот на вработените.

Тања Дејаноска наведе дека цената на трудот вклучен во извршувањето на наведените здравствени услуги е прениска, по што Игор Неловски го објасни подетално начинот на извршувањето на услугите за кои се предлагаат референтни цени. Притоа наведе податоци за времетраењето на одделните услуги како и колкав ангажман и на кои профили на стручни лица е потребен за нивно извршување. Имајќи го во вид начинот на извршувањето на услугите, трудот е соодветно валоризиран во предложените референтни цени.

Потоа Игор Неловски наведе и дека покрај услугите поврзани со новиот апарат - роботски уред, Клиниката побарала и утврдување на нова услуга за болнички ден во стационар на терциерно ниво. По разгледување на ова барање, нашата комисија утврди потреба од таква услуга бидејќи во постоечката не се опфатени целосно трошоците за персоналот, односно платата според колективниот договор за универзитетски клиники, бидејќи Клиниката од скоро се стекна со таков статус, како и другите трошоци.

По објаснувањето, Управниот одбор едногласно го усвои предлогот и донесе

Одлука 
за дополнување на Одлуката за утврдување на референтни цени за дневна болница и болнички ден во болничката здравствена заштита

и
Одлука 
за дополнување на Одлуката за утврдување на референтни цени за пакетите на завршени епизоди на лекување за специјалистичко-консултативна здравствена заштита - амбулантски

со кои се утврдија референтните цени за пет нови здравствени услуги.

ТОЧКА 12 – Разно

Во рамките на точката 12 - Разно, стана збор за Годишниот извештај за работата на Фондот во 2023 година, кој на членовите на Управниот одбор им беше доставен по пат на е-меил на 25 април. Бидејќи Годишниот извештај треба да биде усвоен најдоцна до крајот на месецот, се договори, заради негово разгледување, да се одржи седница преку конференциска врска на 29 април со почеток од 12 часот. За таа цел, стручната служба на Фондот да испрати линк за вклучување во седницата и работни материјали.

Со тоа дневниот ред беше исцрпен и Управниот одбор во 15.55 часот заврши со работата на Сто педесет и деветата седница. 


                              Записничар,                               Управен одбор/Bordi drejtues
                        Христо Трповски                                   Претседател/Kryetar,
[bookmark: _Hlk125545888]                                                        Дејан Николовски

